Antur yr Actau


Sut mae pethau’n mynd?
Actau pennod 14, adnod 21 – 28
Ar y ffordd yn ôl ar y daith genhadol gyntaf hon, galwodd Paul a Barnabas  i weld y grwpiau o Gristnogion newydd oedd yn Lystra, Iconium ac Antiochia Pisida.  Dyma nhw’n cryfhau ffydd y disgyblion a'u hannog i aros yn ffyddlon. "Mae’n rhaid wynebu pob math o galedi cyn mynd i mewn i Deyrnas Dduw," medden nhw. 

Dyma nhw hefyd yn gosod rhyw fath o drefn ar y grwpiau hyn wrth ddewis arweinwyr.  Os wyt ti weithiau yn cael llond bol ar drefniadaeth yr Eglwys Gristnogol heddiw, cofia fod gan hyd yn oed yr Eglwys gynnar drefn o ryw fath. Dim ond i ni fod yn agored i wrando ar lais Duw, mae cael trefn ar ein gwaith yn ein cynorthwyo i fod yn fwy effeithiol. 

Yn y 18fed ganrif, torrodd diwygiad allan yng Nghymru – y Diwygiad Methodistaidd.  Symudodd yr Ysbryd Glân yn nerthol drwy Gymru a daeth miloedd o bobl i brofiad byw o Iesu Grist a’i iachawdwriaeth, a hynny oherwydd pregethu dynion ifanc fel Daniel Rowland a Hywel Harris, dynion oedd eu hunain wedi cael profiadau ysbrydol mawr.  Fel Paul, roedd arweinwyr y 18fed ganrif yn sylweddoli bod angen gofal ar Gristnogion newydd er mwyn iddyn nhw dyfu yn y ffydd.  Ac felly dyma nhw’n gosod trefn oedd yn golygu bod grwpiau o’r Cristnogion newydd yma yn cyfarfod mewn tai, beudai, neu siopau i astudio’r Beibl, gweddïo a thrafod eu ffydd. Seiadau oedd enw’r cyfarfodydd hyn. Roedd stiward (arweinydd) yn cael ei benodi ar bob grŵp, a byddai’r prif arweinwyr fel Hywel Harris ac eraill yn mynd at y grwpiau yn eu tro i holi sut oedd pethau’n mynd.  Os hoffet ti ddysgu mwy am y Diwygiad Methodistaidd clicia ar www.bbc.co.uk/cymru/crefydd
Ar ôl i Paul a Barnabas gyrraedd yn ôl i’r lle ddechreuon nhw ar eu taith, daeth pawb at ei gilydd i glywed y cwbl roedd Duw wedi ei wneud trwyddyn nhw, ac fel roedd pobl o genhedloedd eraill wedi dod i gredu. Mae’n dda dathlu a rhannu newyddion da am Eglwys Iesu Grist.
Meddai Dr Luc i orffen – dyma nhw’n aros gyda’r Cristnogion yn Antiochia am amser hir.  Yn cael ychydig o orffwys a gofal efallai?  Ar ôl yr holl waith caled, roedd y ddau yn sicr o fod angen gorffwys.  Mae’n bwysig i weithwyr Crist gofio hynny, a chymryd amser i ymlacio.

